
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Y sgrôl fechan.

Mae’r angel yn rhoi sgrôl fach i Ioan. Mae o’n ei ‘bwyta’ a’i ‘llyncu’ hi, ac mae hi’n felys i gychwyn ond wedyn yn troi’n chwerw,
Yna dyma'r llais o'r nefoedd yn siarad â mi unwaith eto: "Dos at yr angel sy'n sefyll ar y môr a'r tir, a chymer y sgrôl fach agored sydd ganddo yn ei law." 
9 Felly dyma fi'n mynd at yr angel ac yn gofyn iddo roi y sgrôl fechan i mi. Dyma'r angel yn dweud: "Cymer hi, a bwyta hi. Bydd yn troi'n chwerw yn dy stumog, ond bydd yn felys fel mêl yn dy geg."10 Dyma fi'n cymryd y sgrôl fechan o law yr angel ac yn ei bwyta. Roedd yn blasu'n felys fel mêl yn fy ngheg, ond ar ôl ei llyncu trodd yn chwerw yn fy stumog. 11 Yna dyma nhw’n dweud wrtho i: "Rwyt ti i broffwydo eto yn erbyn llawer iawn o bobloedd, cenhedloedd, ieithoedd a brenhinoedd." (Datguddiad 10:8-11)
Mae’r Efengyl yn ‘felys’, mae’n dod â maddeuant i ni, ac yn gwneud pethau’n iawn rhyngon ni a Duw. Ond mae yna ochr chwerw hefyd. Mae’n rhaid i ni weithio allan ein hiachawdwriaeth, ac mae hynny’n  gallu golygu colledion. Mae’r chwerwder yn gymysg gyda’r melyster.

Dwedodd  Billy Bray (am fwy o hanes Billy Bray cliciwch yma) fod y melyster fel mêl a’r chwerwder fel finegr, ond bod Duw mor dda ei fod o’n rhoi’r mêl ar letwad (ladle) a’r finegr ar lwy de. 
Mae yna felyster a chwerwder oherwydd y sgrôl; ond mae’r neges yn y sgrôl yn cael ei gyhoeddi ac mae pobl o bob llwyth, iaith a  chenedl yn cael cyfle i ddod i mewn i deyrnas Dduw. Bydd bwriadau Duw yn cael eu cyflawni. 

Yna, ym mhennod 14 mae neges y tri angel, 


6 Wedyn gwelais angel arall yn hedfan yn uchel yn yr awyr, ac roedd ganddo neges dragwyddol i'w chyhoeddi i bawb sy'n byw ar y ddaear; i bobl o bob cenedl, llwyth, iaith, a hil. 7 Roedd yn cyhoeddi’n uchel, "Ofnwch Dduw, a rhoi'r clod iddo! Mae'r amser iddo farnu wedi dod. Addolwch yr Un greodd y nefoedd, y ddaear, y môr a'r ffynhonnau dŵr!" 
8 Dyma ail angel yn ei ddilyn gan gyhoeddi hyn: "Mae wedi syrthio! Mae Babilon fawr wedi syrthio!– yr un wnaeth i'r holl genhedloedd yfed gwin ei chwant anfoesol nwydwyllt." 
9 Yna daeth trydydd angel ar eu hôl yn cyhoeddi'n uchel: “Pwy bynnag sy'n addoli'r anghenfil a'i ddelw ac sydd â'i farc ar eu talcen neu ar eu llaw, 10 bydd rhaid iddyn nhw yfed gwin digofaint Duw. Mae'n win cryf ac wedi ei dywallt i gwpan ei lid. Byddan nhw’n cael eu poenydio gyda thân a brwmstan yng ngŵydd yr angylion sanctaidd a'r Oen. 11 A bydd y mwg o’r tân sy’n eu poenydio yn codi am byth bythoedd. Fydd dim gorffwys o gwbl i’r rhai sy'n addoli'r anghenfil a'i ddelw, nac i unrhyw un sydd wedi ei farcio â'i enw.” 12 Mae hyn yn dangos fod dycnwch pobl Dduw yn golygu bod yn ufudd i orchmynion Duw ac aros yn ffyddlon i Iesu. (Datguddiad 14:6-12)

Mae’r angel cyntaf yn cyhoeddi rhybudd i bob cenedl, llwyth ac iaith bod yna farn yn dod. Ydy hyn yn newyddion da? Ydy! Mae pob rhybudd yn werthfawr. Chi’n gwneud ffafr mawr â rhywun os ydy chi’n ei rybuddio rhag perygl. 

Mae’r ail angel wedyn yn sôn am ‘Babilon fawr yn syrthio’. Bydd hyfdra pobl anghrediniol yn dod i ben ac mae’n beth da i gyhoeddi hynna. Bydd diwedd ar anghrediniaeth pobl, a gwneud ffafr â nhw ydy cyhoeddi hyn. Mae’r system ddi-gred sydd yn y byd yn mynd i ddod i ben. Does na ddim gobaith yn erbyn Iesu. Mae digofaint Duw yn mynd i ddod; mae’n ddychrynllyd, ac mae’n rhaid ceisio rhybuddio pobl a’u galw i droi at y ffordd gywir. Mae pob Cristion yn gwybod ei fod wedi cael ei dynnu o’r tân, drwy drugaredd Duw, a phan dyn ni’n gweld pobl eraill yn mynd i gyfeiriad y tân dylen ni geisio eu rhybuddio nhw.
Oherwydd fod Iesu wrth y llyw ac yn arwain y bydysawd, ac am ei fod e ar yr orsedd a’r tennyn yn ei law, mae’r fuddugoliaeth derfynol yn sicr.

 Mae yna ganeuon hyfryd yn y rhan yma o lyfr y Datguddiad - Cân y dyrfa sy’n rhy fawr i’w cyfrif:
Roedden nhw’n gweiddi'n uchel: 
“Ein Duw sydd wedi’n hachub ni! – 
yr Un sy'n eistedd ar yr orsedd, 
a'r Oen!”

11 Roedd yr holl angylion yn sefyll o gwmpas yr orsedd ac o gwmpas yr arweinwyr ysbrydol a'r pedwar creadur byw. A dyma nhw'n syrthio i lawr ar eu hwynebau o flaen yr orsedd ac yn addoli Duw, 12 gan ddweud: 
“Amen! 
Y mawl a'r ysblander, y doethineb a'r diolch, 
yr anrhydedd a’r gallu a'r nerth – 
Duw biau’r cwbl oll, am byth bythoedd! Amen!”
(Datguddiad 7:10-12)
Nid y drwg sydd am gael y gair olaf. Mae yna fyd newydd i ddod, a phobl a dynoliaeth newydd.  Bydd yna wahanu terfynol rhwng y cyfiawn (y rhai sy’n iawn hefo Duw) a’r anghyfiawn (y rhai sydd wedi gwrthod/anwybyddu Duw). 
Dylen ni weddïo y byddwn ni’n mynd â’r neges hon gyda ni i’n bywyd bob dydd, ac y bydd y darlun yma’n aros gyda ni bob amser, sef mai Iesu sydd wrth y llyw ac yn dal y tennyn.

